
Brahmavishnuprokta Maheshvarasutih

બ્રહ્માવિષ્ણૂપ્રોક્તા મહેશ્વરસ્તુતિઃ

(શિવરહસ્યાન્તર્ગતે ઈશ્વરાખ્યે)

બ્રહ્મવિષ્ણૂ ઊચતુઃ ।
અનાદિદેવ દેવેશ વિશ્વેશ્વર મહેશ્વર॥ ૨૭.૨॥
સર્વજ્ઞ જ્ઞાનવિજ્ઞાનપ્રદાજ્ઞાનનિવર્તક ।
અનેકકાન્તિસમ્પન્ન અનન્તાસનસંસ્થિત॥ ૨૮॥
અનન્તશક્તિસમ્ભોગ પરમેશ નમોઽસ્તુ તે ।
પરાત્પર પરાતીત ઉત્પત્તિસ્થિતિકારણ॥ ૨૯॥
સર્વાર્થદ મહાશર્વ સર્વકાર્યપરાયણ ।
બહુરૂપ મહારૂપ સર્વરૂપામરોત્તમ॥ ૩૦॥
પશુપાશાર્ણવાતીત માયાશક્તિવિવર્જિત   ।
સ્વભાવનિર્મલામેય નિર્ગુણાકાશમધ્યગ॥ ૩૧॥
યોગસાઙ્ખ્યૈઃદુરાપાત્મન્નિગમાન્તૈકગોચર ।
નિરઞ્જન નિરાધાર સ્વાધાર નિરૂપપ્લવ॥ ૩૨॥
સ્વભાવભાસકામેય ભાસ્યભાસકવર્જિત   ।
સર્વેન્દ્રિયાદિરહિત ભાવાભાવવિવર્જિત  ॥ ૩૩॥
નમસ્તે શિવલિઙ્ગાય  અલિઙ્ગાય  નમોઽસ્તુતે ।
નમસ્તે ગુહ્યલિઙ્ગાય  પરલિઙ્ગાય  લિઙ્ગિને ॥ ૩૪॥
નમસ્તે દેવલિઙ્ગાય  જ્યોતિર્લિઙ્ગાય    તે નમઃ ।
નમસ્તે સૂક્ષ્મલિઙ્ગાય  બુદ્ધિલિઙ્ગાય  તે નમઃ॥ ૩૫॥
નમઃ પર્વતલિઙ્ગાય  ભાવલિઙ્ગાય  તે નમઃ ।
જગત્કારણલિઙ્ગાય  જગતાં પતયે નમઃ॥ ૩૬॥
નમો હિરણ્યલિઙ્ગાય  દિવ્યલિઙ્ગાય  તે નમઃ ।

નમસ્તે રુદ્ર મન્યો ચ ઉતોત ઇષવે નમઃ॥ ૩૭॥
નમસ્તે અસ્તુ ધન્વને કરાભ્યાં તે નમો નમઃ ।
યા તે રુદ્ર શિવાઘોરા તનૂસ્તુભ્યં નમોનમઃ॥ ૩૮॥
નમોઽસ્તુ નીલગ્રીવાય સહસ્રાક્ષાય તે નમઃ ।
સહસ્રપાણયે તુભ્યં નમો મીઢુષ્ટમાય તે॥ ૩૯॥
કપર્દિને   નમસ્તુભ્યં કાલાતીતાય તે નમઃ ।
નમસ્તે તતશૂલાય વિજ્યાય ધનુષે નમઃ॥ ૪૦॥
(નમસ્તે તતશૂલાય નમસ્તે વિજ્યધન્વને)॥ ૪૦॥
હિરણ્યબાહવે તુભ્યં હિરણ્યપતયે નમઃ ।
સેનાન્યે તે નમો દેવ દિશાં ચ પતયે નમઃ॥ ૪૧॥
નમસ્તે હરિકેશાય નમસ્તે(ત) ઉપવીતિને ।
નમો ભવસ્ય હેત્યૈ તે જગતાં પતયે નમઃ॥ ૪૨॥
પુષ્ટાનાં પતયે શમ્ભો ક્ષેત્રાણાં પતયે નમઃ ।
પશૂનાં પતયે તુભ્યં પથીનાં પતયે નમઃ॥ ૪૩॥
આતતાયિન્ નમસ્તુભ્યં વનાનાં પતયે નમઃ ।
નમસ્તે રોહિતાયાથ વૃક્ષાણાં પતયે નમઃ॥ ૪૪॥
નમસ્તે મન્ત્રિણે દેવ કક્ષાણાં પતયે નમઃ ।
ઓષધીનાં ચ પતયે નમસ્તેઽસ્તુ ભુવન્તયે॥ ૪૫॥
ઉચ્ચૈર્ઘોષાય ચ નમઃ પત્તીનાં પતયે નમઃ ।
સત્વાનાં પતયે તુભ્યં ધન્વનાં પતયે નમઃ॥ ૪૬॥
સહમાનાયં શાન્તાય શમ્ભવે તે મયોભુવે ।
આધીનાં પતયે તુભ્યં વ્યાધીનાં પતયે નમઃ॥ ૪૭॥
ભિષજે ભવરોગાણાં પ્રથમાય પ્રમાથિને ।
કકુભાય નમસ્તુભ્યં નમસ્તેઽસ્તુ નિષઙ્ગિણે ॥ ૪૮॥
સેનાનાં પતયે તુભ્યં વનાનાં પતયે નમઃ ।
તસ્કરાણાં ચ પતયે નમસ્તુભ્યં પિનાકિને॥ ૪૯॥
વઞ્ચતે ભક્તિહીનાનાં નમસ્તે પરિવઞ્ચતે ।

સ્થાયૂનાં પતયે તુભ્યં નમસ્તેઽસ્તુ નિચેરવે॥ ૫૦॥
અરણ્યાનાં ચ પતયે નમ ઉષ્ણીષિણે વિભો ।
ધાવતે ભ્રમતે દેવ આસીનાય સ્થિતાય તે॥ ૫૧॥
શયાનાય સુષુપ્તાય જાગ્રતે તે નમો નમઃ ।
નમઃ સોમાય શાન્તાય ભીમાયાથ ભવાય ચ॥ ૫૨॥
તામ્રાય અરુણાયાથ શિવાય ચ નમોનમઃ ।
ઉગ્રાય શઙ્કરાયાથ શમ્ભવે તે નમો નમઃ॥ ૫૩॥
શર્વાય સર્વરૂપાય નમઃ સર્વગતાય ચ ।
આવયોઃ પતયે ચૈવ જગતાં પતયે નમઃ॥ ૫૪॥
॥ ઇતિ શિવરહસ્યાન્તર્ગતે બ્રહ્માવિષ્ણૂપ્રોક્તા મહેશ્વરસ્તુતિઃ સમ્પૂર્ણા॥
-॥ શ્રીશિવરહસ્યમ્ । ઈશ્વરાખ્યઃ દશમાંશઃ । અધ્યાયઃ ૪૧ લિઙ્ગોદ્ભવઃ  । ૨૭.૨-૫૪॥

- .. shrIshivarahasyam . IshvarAkhyaH dashamAMshaH . adhyAyaH 41 li NgodbhavaH .

27.2-54..

Notes:

Brahmāબ્રહ્મા andViṣṇu વિષ્ણુ eulogizeMaheśvaraમહેશ્વર as they are awed by the appearance
of Śiva શિવ in form of the Jvālāliṅga જ્વાલાલિઙ્ગ whose beginning and end they had not been

able to detect.

